
1. Իրավական ակտի ընդունման անհրաժեշտությունը (նպատակը)
2019 թվականի հունիսի 28-ին ընդունվել է «Պետություն-մասնավոր գործընկերության մասին» ՀՕ-113-Ն օրենքը (այսուհետ` Օրենք), որով նախատեսված է սահմանել պետություն-մասնավոր գործընկերության հարաբերությունները, իրականացման չափանիշները, ընթացակարգերը, կառավարման ինստիտուցիոնալ շրջանակը և կիրառելի սկզբունքները: Օրենքի նպատակն է հաջողակ պետություն-մասնավոր գործընկերության (ՊՄԳ) ծրագրի ստեղծման, խթանման և կառավարման նպատակով սահմանել անհրաժեշտ օրենսդրական և ինստիտուցիոնալ հիմքեր: 
Համաձայն Օրենքի` Հայաստանի Հանրապետության կառավարությունը սահմանում է` Օրենքն ուժի մեջ մտնելուց հետո կնքված ՊՄԳ պայմանագրերի գծով Հայաստանի Հանրապետության պայմանական պարտավորությունների թույլատրելի սահմանաչափ (Հոդված 2, մաս 1, կետ 16):

2. Կարգավորման հարաբերությունների առկա վիճակը 
Հայաստանի Հանրապետությունում ՊՄԳ-ներից բխող իրավահարաբերությունների օրենսդրական կարգավորման  նպատակն է խթանել երկրում հանրային ենթակառուցվածքների  բարելավումը, ստեղծել պետություն-մասնավոր գործընկերության  բարեհաջող ծրագրերի իրագործման, խթանման և կառավարման բարենպաստ օրենսդրական և ինստիտուցիոնալ միջավայր, համարժեք՝ պետություն-մասնավոր գործընկերության միջազգային լավագույն փորձին, միաժամանակ պահպանելով ՊՄԳ պայմանագրերից ծագող ֆիսկալ ազդեցությունների սահմանափակումը:
Հարկ է նշել, որ  Օրենքի կիրարկման և հետևաբար հանրային ենթակառուցվածքներում մասնավոր հատվածի ֆինանսական և կառավարման կարողությունների ներգրավմանն ուղղված  ենթաօրենսդրական շրջանակը դեռևս ամբողջական չէ: Մասնավորապես, ՊՄԳ իրավահարաբերությունների կարգավորման շրջանակներում, հարկաբյուջետային ռիսկերի կառավարման ու ֆիսկալ կայունության ապահովման նպատակով, Օրենքը ամրագրում է  ՊՄԳ պարտավորությունների թույլատրելի առավելագույն չափի սահմանումը՝ ՀՀ կառավարության կողմից։ Այս սահմանումը կարևորվում է նաև ՊՄԳ-ներից ծագող ֆիսկալ ռիսկերի զսպման անհրաժեշտության տեսանկյունից՝ նկատի առնելով դրանց կարճաժամկետ, միջնաժամկետ և երկարաժամկետ ազդեցությունները ընդհանուր հարկաբյուջետային իրավիճակի վրա։ Օրենսդրական շրջանակը ներկայում  չի սահմանափակում ՊՄԳ-ների գործունեության համախառն ազդեցությունը հանրային  ֆինանսների վրա, ինչը հաճախ դժվար չափելի է և պահանջում է կառավարման հատուկ  ընթացակարգ։

3. Առաջարկվող կարգավորման բնույթը
Նախագծով առաջարկվում է ՊՄԳ ծրագրերի գծով Հայաստանի Հանրապետության պայմանական պարտավորությունների թույլատրելի սահմանաչափը սահմանել 3 տոկոս՝ հաշվարկի իրականացման տարվա Հայաստանի Հանրապետության համախառն ներքին արդյունքի ծրագրային ցուցանիշի նկատմամբ:
ՀՀ կառավարության 06.11.2020թ. «Պետություն-մասնավոր գործընկերության ծրագրերի գծով Հայաստանի Հանրապետության պայմանական պարտավորությունների հաշվարկման և գնահատման մեթոդաբանությունը սահմանելու մասին» N1785-Լ որոշման դրույթներին համապատասխան՝ իրականացվել է ՊՄԳ ծրագրերից ծագող պայմանական պարտավորությունների ֆիսկալ հետևանքների համակողմանի գնահատում (գնահատվել են գործող ՊՄԳ ծրագրերը և Էլեկտրաէներգիայի գնման պայմանագրերը[footnoteRef:1]։ Արդյունքում, պարզվել է, որ  ռիսկի ենթակա գումարի ընդհանուր չափը համարժեք է 2020թ. ՀՆԱ 8.8 տոկոսին): [1:      Գնահատումներն իրականացվել են «Հարավկովկասյան երկաթուղի», «Վեոլիա ջուր» և «Արմենիա Միջազգային օդանավակայաններ» ՓԲԸ-ների պայմանագրերի մասով, իսկ էլեկտրաէներգիայի գնման համաձայնագրերից «Քոնթուր գլոբալ հիդրո կասկադ», «Մասրիկ-1» արևային ֆոտովոլտային էլեկտրակայան և «Ռենկո U SpA և Արմփաուեր» ՓԲԸ-ների պայմանագրերի մասով:] 

       Օրենքի համաձայն, ՊՄԳ պարտավորությունների թույլատրելի սահմանաչափն անհրաժեշտ է կիրառել այն ՊՄԳ պայմանագրերի  համար, որոնք կնքվել են  Օրենքն ուժի մեջ մտնելուց (այսինքն 2020 թվականի հունվարի 1) հետո: Այս սահմանափակումը Հարկաբյուջետային պատասխանատվության տեսանկյունից  անցանկալի հետևանքներ կարող է ունենալ, քանի որ գործող ՊՄԳ և էլեկտրաէներգիայի գնման պայմանագրերը (ԷԳՊ) էական տեսակարար կշիռ ունեն 2020թ. ՀՆԱ-ի նկատմամբ։ Այդ պատճառով ՊՄԳ պարտավորությունների թույլատրելի սահմանաչափը որոշելիս կարևոր է հաշվի առնել նաև գործող պայմանագրերով ստանձնած պայմանական պարտավորությունների վերլուծության արդյունքները` ընդհանուր ֆիսկալ ռիսկը կառավարելի մակարդակում պահելու նպատակով։
          Պայմանական պարտավորությունների թույլատրելի առավելագույն սահամանաչափը 3 տոկոս սահմանելու դեպքում կպահպանվի ֆիսկալ առումով մատչելի ՊՄԳ նախագծերի իրականացման հնարավորությունը` պահպանելով միջնաժամկետ և երկարաժամկետ ֆիսկալ կայունությունը, հընթացս մշտադիտարկելով գործող պայմանագրերը։
	
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության ֆինանսների նախարարության կողմից:
5. Իրավական ակտի կիրառման դեպքում ակնկալվող արդյունքը

Նախագիծը կնպաստի ՊՄԳ ծրագրերի իրականացման դեպքում հանրային ֆինանսների վրա ֆիսկալ ազդեցությունների սահմանափակմանը, ինչպես նաև  ֆինանսական կայունության ապահովմանը: Պայմանական պարտավորությունների առավելագույն չափի սահմանումը կօգնի զսպել ֆիսկալ ծախսերը և պահպանել պետական երկարաժամկետ պարտավորությունների ֆիսկալ մատչելիությունը։ Նախագծի ընդունումը նաև կարող է  նպաստել հանրային ներդրումային նախագծերի առաջնահերթությունների որոշմանը: 
Լավագույն փորձը ցույց է տալիս, որ բոլոր ՊՄԳ ծրագրերի նախգծերը պետք է անցնեն «հաջորդ փուլին անցնելու» գործընթացով, որը թույլ է տալիս լիազոր մարմնին կասեցնել կամ ժամանակավորապես դադարեցնել ՊՄԳ ծրագրի նախագիծը ցանկացած փուլում: Հաջորդ փուլին անցնելու գործընթացի նպատակն է, լիազոր մարմնին թույլ տալ կառավարել և վերահսկել ՊՄԳ-ների ֆիսկալ ծախսերը և ռիսկերը, ինչպես նաև դադարեցնել ՊՄԳ-ների նախագծերը, եթե դրանք հանգեցնում են ՊՄԳ պարտավորությունների թույլատրելի սահմանաչափի գերազանցմանը։

6. Այլ տեղեկություններ
Նախագիծը համաձայնեցվել է Արժույթի միջազգային հիմնադրամի և Ասիական զարգացման բանկի հետ:

7. Պետական բյուջեում կամ տեղական ինքնակառավարման մարմինների բյուջեների վրա ազդեցությունը

Նախագծի ընդունման առնչությամբ  պետական կամ տեղական ինքնակառավարման մարմնի բյուջեում  ծախսերի և եկամուտների  էական ավելացում կամ նվազեցում  չի նախատեսվում:

8. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 

Նախագծի ընդունման առնչությամբ  այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:






